
Mirëdita. Ju faleminderit për hyrjen e bukur. Ministër Jakupi, ministër Todorov, kryetar i 

komunës Petreski, koordinatorë të GLOBE, mësimdhënës, nxënës – miq të GLOBE. Jam i 

gëzuar për mundësinë që t’u bashkangjitem sot këtu në Ohër, në këtë margaritar të historisë dhe 

bukurisë natyrore në Maqedoni. 

 

Me të vërtetë ndjehem i nderuar që jam pjesë e hapjes së konferencës GLOBE 2010 për tërë 

Evropën dhe Euro-Azinë. GLOBE startoi si një iniciativë amerikane dhe për 15 vite me rradhë 

shërbeu si standard i artë për atë që sot është shndërruar në një thënie: mendo globalisht, vepro 

në nivel lokal. Sot, rrjeti ndërkombëtar GLOBE është rritur deri në atë shkallë sa përfshin 

përfaqësues nga 111 vende pjesëmarrëse të cila koordinojnë aktivitetet e GLOBE që janë 

integruar në komunitetet e tyre lokale dhe rajonale. Falë përpjekjeve të tyre, sot kemi mbi 50,000 

mësimdhënës të trajnuar përmes GLOBE e që përfaqësojnë mbi 23,000 shkolla nëpër tërë botën. 

Studentët e GLOBE kanë kontribuar me mbi 20 milion masa për bazën e të dhënave të GLOBE 

që mund të përdoren më tej për projekte shkencore të bazuara në hulumtime.  

 

Gjithashtu, kam nderin të përfaqësoj qeverinë e Shteteve të Bashkuara, që edhe një herë ndodhet 

në krye të përpjekjeve për të reduktuar lëshimin e dioksid karbonit dhe për të shëruar planetin 

tonë. Në fund të vitit 2009, presidenti Obama iu bashkangjit liderëve botëror në Kopenhagë ku 

nënshkruan një marrëveshje për ngadalësim të tempos së ngrohjes globale dhe për ndërtim të 

partneritetit vital mes botës së zhvilluar dhe botës në zhvillim. Shtetet e Bashkuara zotohen që të 

zvogëlojnë lëshimin e dioksid karbonit për 17 përqind deri në vitin 2020, dhe për më tepër se 80 

përqind deri në vitin 2050 në pajtim me legjislativën finale. SHBA-të do t’u bashkangjiten 

përpjekjeve globale për të mobilizuar 100 miliardë dollarë deri në vitin 2020 për përpjekjet për të 

luftuar ndryshimet klimatike dhe për t’u transferuar në përdorimin e teknologjive ekologjike që 

ndihmojnë reduktimin e lëshimit të gazrave në botën në zhvillim. 

 

Siç potencoi edhe presidenti Obama: “Historia do të vlerësojë përgjigjen e gjeneratës sonë për 

këtë sfidë, ngase nëse nuk arrijmë që këtë të zgjidhim – në mënyrë të guximshme, shpejtë dhe së 

bashku – rrezikojmë që gjeneratat e ardhshme t’i ekspozojmë në një katastrofë të pakthyeshme.”  

 

Në qeverinë time, përfshirë edhe Departamentin e Shtetit, po bëjmë çdo gjë që është në fuqinë 

tonë për të ndryshuar mentalitetin dhe shprehitë. Nën udhëheqjen e sekretarit Klinton, 

Departamenti i Shtetit ka instaluar panele solare në çati. Ambasada jonë e re në Shkup përdor një 

ndër teknologjitë më efikase energjetike në botë. 

 

Përmes USAID-it kemi investuar të hollat e taksapaguesve amerikanë për të ndihmuar 

Maqedoninë që të bëhet shtet më ekologjik. Së pari, kemi arritur një ndikim domethënës në 

mjedisin jetësor në Maqedoni duke përkrahur themelimin e industrisë për reciklim të plastikës. Si 

rezultat i Projektit tonë për reciklim të plastikës, të inicuar në vitin 2005, kemi parë që sasia e 

shisheve të plastikës që reciklohen është rritur dukshëm, duke pastruar kështu hapsirat publike 

siç janë parqet dhe lumenjtë.  

 



Sot ne jemi krenar me efektet që kjo industri ka patur mbi mjedisin jetësor dhe mbi ekonominë e 

vendit. Përkrahja e SHBA-ve për industrinë e reciklimit ka krijuar mundësi ekonomike për 

qindra, nëse jo edhe për mijëra, mbledhës joformal të plastikës. Tani, këto mikro biznese janë 

pjesë integrale e sistemit industrial për grumbullim dhe reciklim, që sigurojnë lëndë të parë për 

industrinë. Vlerësimet tona janë që 5000 persona fitojnë të ardhura për jetesë nga grumbullimi i 

shisheve dhe nga pjesëmarrja në aktivitetet recikluese.  

 

Ne kemi investuar 1.3 milion dollarë si përkrahje për reciklimin e shisheve të plastikës në 

Maqedoni. Kemi përkrahur dy investitor të mëdhenj që të hapin fabrika për reciklim në 

Maqedoni me qëllim që të ketë kërkesë të qëndrueshme për shishe. Gjithashtu kemi ndihmuar që 

disa biznese më të vogla për reciklim të pajisen me mjete më të sofistikuara, të zgjërojnë 

veprimtarinë e tyre, dhe të plotësojnë kushtet ligjore dhe ato mjedisore.  

 

Kjo është dëshmuar si investim i vlefshëm, ngase ka gjeneruar një sistem të qëndrueshëm 

ekonomik për mbrojtje të mjedisit jetësor. Përmes përpjekjeve të mbledhësve joformal, 

kapaciteteve përpunuese të fabrikave për reciklim, dhe përmes lidhjeve afariste që sigurojnë 

eksport të materialit të recikluar, tani, pothuajse gjysma e shisheve të shitura reciklohen dhe nuk 

përfundojnë në natyrë, në rrugë dhe në hapsirat e gjelbërta. Me krenari mund të themi që 

Maqedonia është lider rajonal për reciklim, duke tejkaluar normat e BE-së të përcaktuara si 

standard për reciklim të plastikës.  

 

Asnjëra nga këto veprimtari nuk do të kishte patur sukses nëse populli i Maqedonisë nuk do të 

kishte qenë mirënjohës dhe i vetëdijshëm për rëndësinë e ambientit. Ne kemi përkrahur Klube të 

gjelbërta në 20 shkolla fillore nëpër tërë vendin me qëllim që të edukojmë gjeneratat e reja për 

rëndësinë e reciklimit, të efikasitetit energjetik, ruajtjes së resurseve natyrore si dhe iniciativa 

tjera ekologjike. Gjithashtu, sponsorojmë sporte dhe kampe të ndryshme për të rinj që i mësojnë 

fëmijët të përkujdesen për mjedisin e tyre. Ne e dimë nga përvoja jonë që duke edukuar fëmijë 

për çështje që kanë të bëjnë me mjedisin, jo vetëm që fitojmë ndikim për tërë jetën, por ata 

gjithashtu shtyejnë të rriturit që të ndryshojnë disa shprehi të tyre negative. Përpjekjet tona nuk 

kanë përfunduar këtu. USAID-i ka siguruar ndihmë për Maqedoninë me qëllim që të arrijë 

efikasitet më të madh energjetik. Rritja e efikasitetit energjetik dhe përdorimi i resurseve të 

rinovueshme të energjisë reduktojnë lëshimin e dioksid karbonit, dhe me këtë edhe efektin e tij 

mbi ndryshimet klimatike. Në Maqedoni, këto përpjekje do të përmirësojnë ekonominë duke 

rritur konkurrencën industriale dhe duke reduktuar importin e energjisë elektrike në Maqedoni.  

 

Më me rëndësi, intervenimet për efikasitet energjetik në ndërtesat e banimit me amvisëri me të 

ardhura të ulëta, dhe në shkollat fillore kanë ndikim të rëndësishëm social dhe edukativ. Përveç 

sigurimit të përkrahjes teknike për qeverinë e Maqedonisë, ne gjithashtu kemi zbatuar 12 

Projekte për demonstrim të efikasitetit energjetik në nivel komunal, nëpër shkolla dhe ndërtesa 

tjera komunale  në pesë qytete të vendit. Momentalisht, në bashkëpunim me një program të 

financuar nga Norvegjia,  po sigurojmë ndihmë për planifikim komunal të efikasitetit energjetik, 

si dhe përgatitje të projekteve dhe analiza të aftësisë për kredi.  

Me qëllim që të sigurojmë qasje në financa për zbatim të këtyre aktiviteteve, në shtator të vitit 

2007 themeluam shërbim për zhvillim të kualifikimeve për të fituar kredi me UniBankën dhe 

NLB Leasing, me qëllim që të sigurojmë garanci për huamarrje për efikasitet energjetik për 

komunat dhe qytetarët, me një portfolio prej 10 milion dollarësh. 



 

Projekti ynë për shkollim fillor po bën përmirësim të efikasitetit energjetik përmes renovimit të 

shkollave fillore nëpër tërë vendin. Deri më tani, projektet janë zbatuar në mbi 85 shkolla, ndërsa 

numri i përgjithshëm i shkollave që duhet të renovohen deri në vitin 2011 është 120.  

 

Ndihma për zhvillim, e investuar në ruajtjen e mjedisit përmes projekteve për reciklim dhe 

përmirësim të efikasitetit energjetik, janë të holla që janë shpenzuar mirë. Ndihma momentale 

dhe e ardhshme në këto lëmi, dhe lëmi tjera të rëndësishme do të japin kontribut në përpjekjet e 

Maqedonisë për të gjelbëruar ekonominë e saj dhe të mbrojë mjedisin tonë të përbashkët jetësor. 

 

Edhe pse Maqedonia është një vend relativisht i vogël, përojekjet tuaja janë po aq të rëndësishme 

sa përpjekjet e shteteve tjera. Ne duhet të bashkëpunojmë për t’i vënë nën kontroll ndryshimet 

klimatike. Në “E vërtetë e papërshtatshme,” All Gor thotë, “Zgjidhjet janë në duart tona. Ne 

vetëm duhet të kemi vendosshmërinë për t’i realizuar ato.” Dëshiroj të përshëndes 

vendosshmërinë tuaj dhe përpjekjet tuaja, dhe u dëshiroj konferencë të suksesshme.  

 

 

 


